
Монгол Улсын Их Хурлын 2022 оны хаврын ээлжит чуулганы

 Төрийн байгуулалтын байнгын хорооны 07 дугаар сарын 04-ний өдөр 

/Даваа гараг/-ийн хуралдааны товч тэмдэглэл


Төрийн байгуулалтын байнгын хорооны дарга Ж.Мөнхбат ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 16 цаг 15 минутад Төрийн ордны “Жанжин Д.Сүхбаатар” танхимд эхлэв. 


Томилолттой: Б.Пүрэвдорж;


Чөлөөтэй: С.Амарсайхан, Ж.Ганбаатар, Ц.Мөнх-Оргил, Г.Занданшатар, Л.Оюун-Эрдэнэ, Х.Нямбаатар.
Нэг.Монгол Улсын 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан, “Монгол Улсын 2021 оны төсвийн гүйцэтгэл батлах тухай” Улсын Их Хурлын тогтоолын төсөл /Засгийн газар 2022.06.20-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлнэ/

Хэлэлцэж буй асуудалтай холбогдуулан Монгол Улсын Ерөнхий аудитор Д.Занданбат, Үндэсний аудитын газрын Аудитын хоёрдугаар газрын захирал, тэргүүлэх аудитор Ц.Наранчимэг, мөн газрын Хөгжлийн бодлого, төлөвлөлтийн газрын захирал, тэргүүлэх аудитор Б.Бундхорол, Аудитын дөрөвдүгээр газрын захирал, тэргүүлэх аудитор Я.Самбууням, Засгийн газрын Хэрэг эрхлэх газрын Санхүү, эдийн засгийн газрын дарга Ж.Бямбасүрэн, Үндэсний аюулгүй байдлын зөвлөлийн Ажлын албаны дарга Д.Ариунболд, Төрийн албаны зөвлөлийн дарга Б.Баатарзориг, Сангийн яамны Төрийн нарийн бичгийн дарга Ж.Ганбат, мөн яамны Төсвийн бодлого, төлөвлөлтийн газрын дарга М.Санжаадорж нар оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Бат.Баярмаа, Ц.Баянмөнх, мөн газрын Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох, Хяналт шалгалт, үнэлгээний газрын Төсвийн хяналт, шинжилгээний хэлтсийн референт Д.Гэрэлт-Од нар байлцав. 

Монгол Улсын 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлангийн талаарх аудитын дүгнэлтийг Монгол Улсын Ерөнхий аудитор Д.Занданбат танилцуулав.

Аудитын дүгнэлттэй холбогдуулан Улсын Их Хурлын гишүүн Н.Энхболдын тавьсан асуултад Үндэсний аудитын газрын Аудитын хоёрдугаар газрын захирал, тэргүүлэх аудитор Ц.Наранчимэг хариулж, тайлбар хийв.

Байнгын хорооноос гарах санал, дүгнэлтийг Улсын Их Хурлын гишүүн Г.Ганболд Төсвийн зарлагын хяналтын дэд хорооны хуралдаанд танилцуулахаар тогтов.

Уг асуудлыг 16 цаг 31 минутад хэлэлцэж дуусав.

Хоёр.“Монгол Улсын Их Хурлын 2022 оны намрын ээлжит чуулганаар хэлэлцэх асуудлын тухай” Улсын Их Хурлын тогтоолын төсөл

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав. 

“Монгол Улсын Их Хурлын 2022 оны намрын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг Байнгын хорооны дарга Ж.Мөнхбат танилцуулав. 

Танилцуулгатай холбогдуулан Улсын Их Хурлын гишүүн М.Оюунчимэг үг хэлэв. 

Ж.Мөнхбат: “Монгол Улсын Их Хурлын 2022 оны намрын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг дэмжиж, чуулганы нэгдсэн хуралдаанаар оруулж батлуулах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:
  6
Татгалзсан:

  4
Бүгд: 


10
60.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн М.Оюунчимэг Улсын Их Хурлын чуулганы нэгдсэн хуралдаанд танилцуулахаар тогтов.  

Уг асуудлыг 16 цаг 37 минутад хэлэлцэж дуусав.

Гурав.Монгол Улсын Их Хурлын тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төсөл /Улсын Их Хурлын гишүүн Н.Учрал нарын 12 гишүүн 2022.07.01-ний өдөр өргөн мэдүүлсэн, хэлэлцэх эсэх/

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Бат.Баярмаа, Ц.Баянмөнх, мөн газрын Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав.

Төслийн үзэл баримтлалын талаар илтгэлийг Байнгын хорооны дарга Ж.Мөнхбат танилцуулав.

Илтгэлтэй холбогдуулан Улсын Их Хурлын гишүүн Н.Энхболд үг хэлэв.

Ж.Мөнхбат: Монгол Улсын Их Хурлын тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төслийн үзэл баримтлалыг дэмжиж, чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:
  6

Татгалзсан:

  4
Бүгд: 


10
60.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Мөнхцэцэг Улсын Их Хурлын чуулганы нэгдсэн хуралдаанд танилцуулахаар тогтов.

Байнгын хорооны хуралдаанаар 3 асуудал хэлэлцэв.

Хуралдаан 28 минут үргэлжилж, 19 гишүүнээс 12 гишүүн хүрэлцэн ирж, 63.2 хувийн ирцтэйгээр 16 цаг 43 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА





Ж.МӨНХБАТ


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.МЯДАГМАА
МОНГОЛ УЛСЫН ИХ ХУРЛЫН 2022 ОНЫ ХАВРЫН ЭЭЛЖИТ ЧУУЛГАНЫ  ТӨРИЙН БАЙГУУЛАЛТЫН БАЙНГЫН ХОРООНЫ 07 ДУГААР САРЫН 04-НИЙ          ӨДӨР /ДАВАА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Ж.Мөнхбат: Өнөөдрийн Төрийн байгуулалтын байнгын хорооны ирц бүрдсэн учраас Төрийн байгуулалтын байнгын хорооны хуралдааныг албан ёсоор эхлүүлж байна. Төсвийн байнгын хороо сая 2 цаг гаруй хуралдсан учраас 14 цагт болох байсан. Байнгын хорооны хуралдаан 2 цагаар хойшилж эхэлж байна аа. 

Байнгын хорооны хуралдаанаар хэлэлцэх асуудлыг танилцуулъя аа. 

Гурван асуудал хэлэлцэнэ. 

Нэгдүгээрт Монгол Улсын 2021 оны төс нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан, Монгол Улсын 2021 оны төсвийн гүйцэтгэл батлах тухай Монгол Улсын Их Хурлын тогтоолын төсөл, Засгийн газар 2022 оны 6 сарын 20-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлнэ. 

Хоёрдугаарт “Монгол Улсын Их Хурлын 2022 оны намрын ээлжит чуулганаар хэлэлцэх асуудлын тухай” Улсын Их Хурлын тогтоолын төсөл байнгын хорооноос боловсруулсан, 

Гуравдугаарт, Монгол Улсын Их Хурлын тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төсөл, Улсын Их Хурлын гишүүн Учрал нарын 12 гишүүн 2022 оны 7 сарын 1-ний өдөр өргөн мэдүүлсэн, хэлэлцэх хэсгийг хийнэ ээ. 

Хэлэлцэх асуудал дээр саналтай гишүүн байна уу, алга байна. 

Хэлэлцэх асуудалдаа оръё оо. 

Монгол Улсын 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайлангийн талаарх аудитын дүгнэлтийг Монгол Улсын Ерөнхий аудитор Доржсүрэнгийн Занданбат танилцуулна аа. 

Ерөнхий аудиторыг танилцуулга хийхийг урьж байна. 

5 дугаар микрофон.

Ажлын хэсэг Үйлстөгөлдөр Ерөнхийлөгчийн Тамгын газрын дэд дарга, Батбаатар Улсын Их Хурлын Тамгын газрын дэд дарга, Баатарзориг Төрийн албаны зөвлөлийн дарга, Билгүүн Төрийн албаны ажлын албаны дарга, Баяндүүрэн Сонгуулийн ерөнхий хорооны ажлын албаны дарга, Бямбасүрэн Засгийн газрын Хэрэг эрхлэх газрын Санхүү эдийн Засгийн газрын дарга, Ариунболд Үндэсний аюулгүй байдлын зөвлөлийн ажлын албаны дарга, Уртнасан Шадар сайдын ахлах зөвлөх бөгөөд ажлын албаны дарга, Жавхлан Сангийн сайд, Мөнгөнчимэг Сангийн дэд сайд, Ганбат Сангийн яамны Төрийн нарийн бичгийн дарга, Санжаадорж Сангийн яамны Төсвийн бодлого төлөвлөлтийн газрын дарга, Тавинжил Сангийн яамны Төрийн захиргаа, удирдлагын газрын дарга, Чимэдсүрэн Сангийн яамны Хөгжлийн санхүүжилт, хөрөнгө оруулалтын газрын дарга, Сүх-Очир Сангийн яамны Санхүүгийн бодлогын газрын дарга, Тэлмүүн Сангийн яамны Татварын бодлогын газрын дарга, Золбоо Сангийн яамны Санхүү төсвийн судалгааны газрын дарга, Мөнхсүх Сангийн яамны Төрийн сангийн газрын Санхүүжилт тайлан бүртгэлийн хэлтсийн дарга, Дэлгэржаргал Сангийн яамны Хөгжлийн санхүүжилт, хөрөнгө оруулалтын газрын Төсвийн хөрөнгө оруулалтын хэлтсийн дарга, Ганзориг Сангийн яамны Хөгжлийн санхүүжилт хөрөнгө оруулалтын газрын Хөгжлийн санхүүжилтийн хэлтсийн дарга, Одонтуяа Сангийн яамны Санхүүгийн бодлогын газрын Өрийн удирдлагын хэлтсийн дарга, Тулга Санхүүгийн бодлогын газрын Санхүү, хөрөнгийн удирдлагын хэлтсийн дарга,  Батмөнх Төсвийн бодлого, төлөвлөлтийн газрын Төсвийн нэгтгэлийн хэлтсийн ахлах мэргэжилтэн, Гантулга Сангийн яамны Төсвийн бодлого төлөвлөлтийн газрын Төсвийн орлогын хэлтсийн мэргэжилтэн, Бат-Эрдэнэ Төсвийн бодлого төлөвлөлтийн газрын Төсвийн зарлагын хэлтсийн мэргэжилтэн, Мөнгөнцэцэг Төрийн сангийн газрын Санхүүжилт, тайлан бүртгэлийн хэлтсийн шинжээч.

 Занданбат Монгол Улсын Ерөнхий аудитор, Наранчимэг аудитын хоёрдугаар газрын захирал, тэргүүлэх аудитор, Самбууням аудитын дөрөвдүгээр газрын захирал, Бундхорол Хөгжлийн төлөвлөлт, бодлого төлөвлөлтийн газрын захирал, тэргүүлэх аудитор гэсэн. Яасан ч урт ажлын хэсэг юм. Ийм ажлын хэсэг хүрэлцэн ирсэн байна аа. 

Ингээд Занданбат дарга 5 дугаар микрофон. 

Д.Занданбат: Улсын Их Хурлын Байнгын хорооны дарга, Улсын Их Хурлын эрхэм гишүүд ээ, 

Төрийн аудитын тухай хуульд заасан Үндэсний аудитын газрын бүрэн эрхийн хүрээнд Төсвийн тухай хуулийн дагуу Төсвийн ерөнхийлөн захирагчдын эрхлэх асуудлын хүрээний байгууллагуудын 2021 оны санхүүгийн нэгтгэсэн тайлан, төсвийн гүйцэтгэлд аудит хийлээ. 

Тус Байнгын хорооны харьяа Төсвийн ерөнхийлөн захирагчдын санхүүгийн нэгтгэсэн тайлан, төсвийн гүйцэтгэлийн аудитын талаар товч танилцуулъя аа. 

Монгол Улсын Ерөнхийлөгчийн Тамгын газрын даргын төсвийн 2021 оны санхүүгийн тайлан, төсвийн гүйцэтгэлд хийсэн аудитаар нийт 216.4 сая төгрөгийн 8 алдаа зөрчил илэрснээс, 62.3 сая төгрөгийн 4 зөрчлийг арилгах албан шаардлага хүргүүлж, 154.1 сая төгрөгийн зөрчлийг арилгах, давтан гаргахгүй байх дөрвөн зөвлөмж өгсөн. Өмнөх оны аудитын илрүүлэлттэй харьцуулахад нийт алдаа, зөрчилд 103 сая төгрөгөөр өссөн нь орон тоо нэмэгдэж, урсгал зардлаас хөрөнгө бэлтгэсэнтэй холбоотой зөрчил илэрснээс шалтгаалсан байна аа. 

Монгол Улсын Их Хурлын даргын Төсвийн 2021 оны санхүүгийн тайланд төсвийн гүйцэтгэл хийсэн аудитаар нийт 477.7 сая төгрөгийн 9 алдаа, зөрчил илэрснээс 7 сая төгрөгийн нэг алдааг залруулж 242.9 сая төгрөгийн зөрчлийг арилгах хоёр албан шаардлага хүргүүлж, 224.8 сая төгрөгийн зөрчлийг арилгах, давтан гаргахгүй байх 6 зөвлөмж өгсөн. 
Өмнөх оны аудитын илрүүлэлттэй харьцуулахад алдаа зөрчил 429.7 сая төгрөгөөр өссөн, Худалдан авах ажиллагааны хуулийн хэрэгжилттэй холбоотой зөрчил илэрснээс шалтгаалсан байна аа. 
Монгол Улсын Ерөнхий сайдын эрхлэх асуудлын хүрээний байгууллагуудын 2021 оны санхүүгийн нэгтгэсэн тайланд 15 санхүүгийн тайлан нэгтгэгдсэнээс 11 байгууллагын санхүүгийн тайланд дүгнэлт гаргаж, 4 байгууллагыг аудитын түүвэрт хамруулсан. Аудитад хамрагдсан байгууллагаас 9 байгууллагад зөрчилгүй хоёр байгууллагад хязгаарлалттай дүгнэлт өглөө. 

Аудитаар нийт 230 сая төгрөгийн алдаа зөрчил илрүүлснээс 227 сая төгрөгийн алдааг залруулж 56.3 сая төгрөгийн зөрчилд 3 төлбөрийн акт тогтоож, 477.7 сая төгрөгийн зөрчил, алдаа зөрчлийг давтан гаргахгүй байх 2021 албан шаардлага хүргүүлж, 264.3 сая төгрөгийн зөрчлийг арилгаад давтан гаргахгүй 2 зөвлөмж өгсөн. 
Өмнөх оны аудитын илрүүлэлттэй харьцуулахад нийт алдаа зөрчил 725.8 сая төгрөгөөр бууруулсан нь нягтлан бодох бүртгэлтэй холбоотой зөрчлийг задруулсантай холбоотой байна аа. Монгол Улсын Шадар сайдын эрхлэх асуудлын хүрээний байгууллагуудын 2021 оны санхүүгийн нэгтгэсэн тайланд 102 санхүүгийн тайлан нэгтгэгдсэнээс 87 байгууллагын санхүүгийн тайланд дүгнэлт гаргаж, 15 байгууллага аудитын түүвэрт хамруулсан. Аудитад хамрагдсан байгууллагаас 78 байгууллагад зөрчилгүй, 9 байгууллагад хязгаарлалттай дүгнэлт өгсөн. 

Аудитаар нийт 669.4 тэрбум төгрөгийн 385 алдаа зөрчил илрүүлснээс, 655.7 тэрбум төгрөгийн 106 алдааг залруулж, 1 тэрбум 335.3 сая төгрөгийн зөрчилд 26 төлбөрийн акт тогтоож, 5 тэрбум 354.7 сая төгрөгийн зөрчилд алдаа зөрчлийг давтан гаргахгүй байх 89 шаардлага хүргүүлж, 7 тэрбум төгрөгийн зөрчлийг арилгах, давтан гаргахгүй байх 164 зөвлөмжийг өгсөн. 
Өмнөх оны аудиттай илрүүлэлтийг харьцуулахад нийт алдаа зөрчилд 9.3 тэрбум төгрөгөөр өссөн нь төсвийн хөрөнгийн зориулалт бусаар зарцуулсан зөрчил илэрсэн нь гол нь нөлөөлсөн байна аа. 

Засгийн газрын Хэрэг эрхлэх газрын даргын эрхлэх асуудлын хүрээний байгууллагуудын 2021 оны санхүүгийн нэгтгэсэн тайланд 30 санхүүгийн тайлан нэгтгэгдсэнээс, 20 байгууллагын санхүүгийн тайланд дүгнэлт гаргаж, албан байгууллагыг аудитын дүгнэлтэд хамруулсан. Аудитаар зөрчилгүй дүгнэлт өгсөн бөгөөд аудитад хамрагдсан байгууллагаас 18 байгууллагад зөрчилгүй 2 байгууллагад хязгаарлалттай дүгнэлт өгсөн. 

Сонгуулийн ерөнхий хорооны даргын төсвийн 2021 оны санхүүгийн тайлан, төсвийн гүйцэтгэлд хийсэн аудитаар нийт 1.7 тэрбум төгрөгийн 8 алдаа, зөрчил илэрснээс 1.3 тэрбум төгрөгийн нэг алдааг залруулж 275.2 сая төгрөгийн зөрчлийг арилгах 3 албан шаардлага хүргүүлж, 112.8 сая төгрөгийн зөрчлийг арилгах, давтан гаргахгүй байх 4 зөвлөмж өгсөн. 
Өмнөх оны аудитын илрүүлэлттэй харьцуулахад нийт алдаа зөрчил 1 тэрбум 681.2 сая төгрөгөөр өснө. Нягтлан бодох бүртгэлтэй холбоотой зөрчлийг залруулсантай холбоотой байна аа. 

Төрийн албаны зөвлөлийн даргын төсвийн 2021 оны санхүүгийн тайлан, төсвийн гүйцэтгэлд хийсэн аудитаар 42.5 сая төгрөгийн дөрвөн алдаа, зөрчил илэрснээс 26.1 сая төгрөгийн хоёр алдааг залруулж 13.4 сая төгрөгийн зөрчлийг арилгах нэг албан шаардлага хүргүүлж, 3 сая төгрөгийн зөрчлийг арилгах, давтан гаргахгүй байх нэг зөвлөмж өгсөн. Өмнөх оны аудитын илрүүлэлттэй харьцуулахад нийт алдаа 42.5 сая төгрөгөөр өссөн нь нягтлан бодох бүртгэлтэй холбоотой зөрчлийг залруулсантай холбоотой. 

Үндэсний аюулгүй байдлын зөвлөлийн нарийн бичгийн даргын төсвийн 2021 оны санхүүгийн тайлан, төсвийн гүйцэтгэлд хийсэн аудитаар нийт 107.5 сая төгрөгийн 8 алдаа зөрчил илэрснээс Шилэн дансны тухай хуулийн хэрэгжилттэй холбоотой нэг албан шаардлага хүргэж, 107.5 сая төгрөгийн зөрчлийг арилгах, давтан гаргахгүй байх 7 зөвлөмж өгсөн. Өмнөх оны аудитын илрүүлэлттэй харьцуулахад нийт алдаа зөрчилд 68.7 сая төгрөгөөр өссөн нь цалингийн урамшуулал олгосонтой холбоотой байна аа. 

Тус Байнгын хорооны харьяа төсвийн ерөнхийлөн захирагчдын санхүүгийн нэгтгэсэн тайлан, төсвийн гүйцэтгэлд хийсэн аудитын дүгнэлтэд үндэслэн цаашид анхаарах асуудлуудыг танилцуулъя аа.

Төрийн хэмнэлтийн тухай хуулийн хэрэгжилтийг хангаж ажиллах, төсвийн хөрөнгийг үр ашигтай зарцуулах, хэрэгжилтэд тавих хяналтыг сайжруулах, төсвийн ерөнхийлөн захирагчдын эрхлэх асуудлын хүрээний төсөвт байгууллага, төрийн өмчит хуулийн этгээдийн хөрөнгө, авлага, өр төлбөр, зарлага, хөтөлбөр, арга хэмжээг хөрөнгө оруулалтад тавих дотоод хяналтыг сайжруулах, худалдан авах ажиллагаа болон шилэн дансны тухай хуулийг бүрэн хэрэгжүүлэх, аудитаар өгсөн акт, албан шаардлага, зөвлөмжийн хэрэгжилтийг хангуулах арга хэмжээг авч ажиллахыг анхааръя аа. 

Анхаарал хандуулсанд баярлалаа. 

Ж.Мөнхбат: Аудитын дүгнэлтээс Монгол Улсын 2021 оны төсвийн нэгдсэн төсвийн гүйцэтгэл, Засгийн газрын санхүүгийн нэгтгэсэн тайлан болон аудитын дүгнэлттэй холбогдуулан асуух асуулттай гишүүн байна уу? Алга байна. 

Н.Энхболд: Энхболд гишүүн, бүх байгууллага, аудитын газраас энэ гүйцэтгэлээ шалгаж үзчихээд тодорхой саналууд, Засгийн газарт юм уу, Улсын Их Хуралд оруулж байгаа юмнууд яг юу байна? Одоо бид нар алдагдалтай төсөв олон жил баталлаа шүү дээ. Алдагдалтай төсөв баталдгаас болоод 2 муу зүйл байна.

Нэгдүгээрт өр их үүсэж байна.

Хоёр хүмүүсээ ерөөсөө хэтэрхий хэрэглээ тал руу нь, дандаа одоо төр нэг хэмжээ хязгаар, их мөнгөтэй юм шиг юм шаарддаг тал руу ингээд дасгачихлаа. Тэгэхээр энд энэ тал дээр одоо төсвийн бүтцэдээ өөрчлөлт хийх, яг олсон орлогынхоо хэмжээнд дараа жилийнхээ төсвийг баталж байдаг. Алдагдалгүй баталж байх талаар тодорхой санал, аргачлал дэвшүүлж байгаа зүйл байна уу? Зүгээр ер нь биелсэн байна, биелээгүй байна, сайн, муу гээд л орхичхож байна уу? Тэгэхгүй бол нээрээ одоо ингээд л хойтон дахиад л одоо бид нар хоёр, гуравхан сарын дараа төсвөө яриад эхэлнэ шүү дээ. 
Дахиад л нөгөө хүн болгон өртэй байна, зээлтэй байна гэдэг мөртөө яг төсөв дээр очихоороо нөгөөдхөө мартаад л, орлогоо ингээд тавьчихъя, тэгээд ерөөсөө ирж байгаа саналуудаа гишүүд нь тал талаас нь шахсаар байгаад орлогоосоо хамаагүй тавьсан зарлагатай болчихдог. Хасаж өгдөггүй. 

Засгийн газар маань оруулж ирэхдээ бас гишүүдийн саналыг давахгүй болов уу гэж бодоод бас л алдагдалтай юм оруулаад ирдэг. Ингээд явсаар байгаад олон жил хуримтлагдаад одоо энэ дааж давахгүй хүчтэй болчихлоо гэдэг юм чинь энэнээс л үүдээд байна шүү дээ. Тэгээд нэг удаа улс төрийн зориг гаргаад бид нар энэ төсвөө ерөөсөө алдагдлыг нь аль болохоор багасгаад, одоо ард түмэндээ ойлгуулаад, нөхцөл байдал ч ингээд яачихлаа. Сүүлийн ковидын хоёр, гурван жил энэ дайн, тэгээд ер нь цаашдаа бид нар яг хөнжлийнхөө хэрээр хөлөө жийж амьдрахгүй бол их цамаан яваад төсвийн мөнгө хязгаартай болохоор тэрнээсээ болоод л ингээд өрөнд ороод байна, тэрнээсээ болоод бүх юм хүндэрч байна гэдгээ нэг сайн ярьж авчрах л хэрэгтэй болоод байгаа юм даа. 

Энэ дээр аудитын байгууллагын зүгээс тодорхой санал оруулж ирж байгаа юм байна уу, үгүй юу гэж л асуух гэж байгаа юм. 

Ж.Мөнхбат: 5 номер хариулах уу? 

Наранчимэг. 

Ц.Наранчимэг: Энхболд гишүүний асуултад хариулъя.

Санхүүгийн аудитын газрын дарга Наранчимэг байна аа. 

Монгол Улсын Их Хуралд аудитын байгууллага гурван асуудлыг хоёр асуудлыг толилуулж байгаа. 

Нэгдүгээрт нь төсвийн гүйцэтгэл дээр гараад байгаа алдаа зөрчил буурахгүй байгаа шалтгаан нь төсвийн төслийг боловсруулах үйл явцад иргэд, олон нийтийн оролцоог хангах, төсвийн төслийг ил тод байдлыг дээшлүүлэх талаар Төсвийн тухай хуульд нэмэлт, өөрчлөлт оруулах шаардлага байна гэдэг асуудлыг толилуулж байгаа. 

Хоёрдугаарт нь жилийн төсвийн хөрөнгийн зарцуулалтын хүрсэн үр дүн, Улсын Их Хурлаас баталсан төсвийг Монгол Улсын тогтвортой хөгжлийн болон Үндэсний аюулгүй байдлын бодлогын зорилтуудыг хангахад чиглүүлсэн тухай дэлгэрэнгүй танилцуулгыг нэгдсэн төсвийн гүйцэтгэлийн тайлангийн бүрэлдэхүүн хэсэгт тусгах талаар, мөн одоо Төсвийн тухай хуульд нэмэлт, өөрчлөлт оруулах шаардлага байна гэдэг энэ асуудлыг Улсын Их Хуралд толилуулж байна. 

Мөн улсын төсвөөр хэрэгжиж байгаа хөрөнгө оруулалтын төлөвлөгөөг хөгжлийн бодлого төлөвлөлтийн баримт бичгүүдтэй нийцүүлэн баталж, салбарын түвшинд төлөвлөөгүй, төлөвлөлтийн шаардлага хангаагүй төсөл арга хэмжээг хуульд заасанд тусгаж зөрчлийг давтан гаргахгүй байх талаар бас Байнгын хороод дээр төсвийн ерөнхийлөн захирагчдын одоо тайланг сонсож байх. Ийм бас гурван асуудлыг Улсын Их Хуралд толилуулж байгаа. 

Монгол Улсын Ерөнхий сайдад халамжийн бодлогыг одоо хумьж төсвийг алдагдалгүй төлөвлөх талаар үе шаттай арга хэмжээ авч хэрэгжүүлэх шаардлагатай юм байна гэсэн зөвлөмжийг одоо төрийн аудитын байгууллагаас хүргүүлсэн байгаа. 

Ж.Мөнхбат: За, үг хэлэх гишүүн байна уу? Алга байна аа. 

Гишүүд асуулт асууж, үг хэлж дууслаа. 

Байнгын хорооны санал, дүгнэлтийг Төсвийн зарлагын хяналтын дэд хороонд Улсын Их Хурлын гишүүн Ганболд гишүүн танилцуулъя аа. 

Монгол Улсын 2021 оны нэгдсэн төсвийн гүйцэтгэл, Засгийн газрын санхүүгийн нэгтгэсэн тайланг хэлэлцэж дууслаа. 

Ажлын хэсэгт баярлалаа. 

Манай Байнгын хороо бол шуурхай байгаа биз дээ. Асуудлаа сайн мэдэж байгаа хүмүүс чинь асуугаад байхгүй. 

Та бүхэнд баярлалаа. 

Дараагийн асуудалд оръё. “Монгол Улсын Их Хурлын 2022 оны намрын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг хэлэлцье ээ. 

Улсын Их Хурлын тогтоолын төслийн танилцуулгыг та бүхэндээ уншиж танилцуулъя тараасан байгаа. 

Монгол Улсын Их Хурлын чуулганы хуралдааны дэгийн тухай хуулийн 10 дугаар зүйлийн 10.1 дэх хэсэг, Төрийн байгуулалтын байнгын хороо, нам, эвслийн бүлэг, Байнгын, Дэд, түр хороо, хууль санаачлагчийн саналыг үндэслэн дараагийн ээлжит чуулганаар хэлэлцэх асуудлын талаарх Улсын Их Хурлын бусад шийдвэрийн төслийг боловсруулан нэгдсэн хуралдаанд оруулж, хуралдаанд оролцсон гишүүдийн олонхын саналаар батална гэж заасны дагуу Төрийн байгуулалтын байнгын хороо “Монгол Улсын Их Хурлын 2022 оны намрын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг боловсрууллаа. 

Монгол Улсын Их Хурлын чуулганы хуралдааны дэгийн тухай хуулийн 10 дугаар зүйлийн 10.3 дахь хэсэгт заасны дагуу 10.3 нам, эвслийн бүлэг, Байнгын, Дэд, Түр хороо, хууль санаачлагч нь дараагийн ээлжит чуулганы хэлэлцэх асуудлын талаарх саналаа чуулган дуусахаас ажлын 10 өдрийн өмнө Төрийн байгуулалтын байнгын хороонд ирүүлнэ. 

10.4 нам, эвслийн бүлэг, Байнгын, Дэд, Түр хороо, хууль санаачлагч нь энэ хуулийн 10.3-т заасан хугацаанд санал ирүүлээгүй бол ээлжит чуулганы хэлэлцэх асуудлын талаар тусгайлан өгөх саналгүй гэж үзнэ. 

Улсын Их Хурал дахь Монгол Ардын намын бүлгээс 58, Монгол Улсын Засгийн газраас 118, Байнгын хороодоос 69, Улсын Их Хурлын гишүүнээс 8 хууль, тогтоолын төсөл, нийт давхардсан тоогоор 252 хууль, тогтоолын төслийг тогтоолын төсөлд тусгуулах саналаа албан бичгээр ирүүлсэн болно оо. 

“Монгол Улсын Их Хурлын 2022 оны хаврын ээлжит чуулганаар хэлэлцэх асуудлын тухай” Улсын Их Хурлын тогтоолын төслийг боловсруулахдаа дараах зарчмыг баримтал баримталсан. 

Үүнд:

1.Монгол Улсын Үндсэн хуульд оруулсан хуульд оруулсан нэмэлт, өөрчлөлт, өөрчлөлтөд хууль тогтоомжийг нийцүүлэх, түүнтэй холбогдуулан авах арга хэмжээний тухай Улсын Их Хурлын 2019 оны 02 дугаар тогтоолд тусгасан төслүүд, 

2.“Монгол Улсын хууль тогтоомжийг 2024 он хүртэл боловсронгуй болгох үндсэн чиглэл батлах тухай” Улсын Их Хурлын 2021 оны 12 дугаар тогтоолд 2022 онд хэлэлцэх хуулийн төслүүд, “Шинэ сэргэлтийн бодлого батлах тухай” Улсын Их Хурлын 2021 оны 106 дугаар тогтоолоор баталсан нэн яаралтай хэлэлцэх болон өргөн мэдүүлэх хуулийн төслүүд,

4.“Хүнсний хангамж, аюулгүй байдлыг хангах талаар авахаар зарим арга хэмжээний тухай” Улсын Их Хурлын 2022 оны 6 дугаар сарын 17-ны тогтоолд 2022 онд хэлэлцэх хууль, тогтоолын төслүүд, хэлэлцүүлгийн шатанд байгаа болон хууль санаачлах эрх бүхий субъектүүдээс өргөн мэдүүлсэн хууль, тогтоолын төслийг хэлэлцэх асуудлын дараалалд оруулах асуудлыг зөвлөлийн саналыг харгалзан Улсын Их Хурлын дарга шийдвэрлэхээр тус тус тусгасан болно оо. 

Төрийн байгуулалтын байнгын хороо гэсэн танилцуулга байна аа. 

Танилцуулгатай холбогдуулан асуулттай гишүүн байна уу, алга байна. 

Энэ надаас асуух юм уу? Санал хэлэх хүн байна уу? Оюунчимэг гишүүн. 

М.Оюунчимэг: Дарга аа, энэ дээр би дөнгөж сая Эрүүл мэндийн сайдад хэллээ. Нөгөө электрон тамхи, тамхины тухай хуульд нэмэлт, өөрчлөлт оруулах тухай хуулийн төслөөр электрон тамхи, татвар ногдуулахтай холбоотой асуудлыг сая хаврын чуулган гэснээ намрын чуулган болгож хойшлуулсан. 

Энэ өөрөө одоо та нар харж байгаа байх. Энэ хэт халсан орнуудад электрон тамхинаас болж нэг хүүхэд нүүр амаа түлэх дэлбэрэх гээд маш ноцтой аюулууд тулгарч байна. Бүр 10-аас хэдэн насны хүүхдүүд сургуулийн насны хүүхдүүдийн тамхи таталт эрс нэмэгдэж байгаа учраас электрон тамхийг нөгөө татвартай болохгүй бол хил гаалиар орж ирэхдээ ямар ч татваргүй орж ирээд байгаа энэ тэр гээд асуудал байсан байхгүй юу. Тэгээд сая Засгийн газарт өргөн барьчихсан, орсон байх ёстойдоо гээд Эрүүл мэндийн сайд тэгэх юм.

Ж.Мөнхбат:  Оюунчимэг гишүүний ярьж байгаа зүйлийг хэлэлцэх асуудлын хүрээнд 32 дээр байна уу? Тамхины хяналтынх л байгаа байх тэ. Оруулчихъя оруулчихъя тийм юугаар оруулчхаарай протоколд тэмдэглэе. Тэрийгээ Оюунчимэг гишүүн сайн дэлгэрэнгүй хичээл өгч. 32 дээр ч гэсэн шингээж болох л юм байна. Тэр дунд нь ороод хэлэлцээд явж болно. 

Асуулт асууж, үг хэлж дууслаа.

Чуулганаар батлуулъя. Энэ чинь санал хураалттай юм уу? Одоо тогтоолын төслийг чуулганы нэгдсэн хуралдаанд оруулж батлуулъя гэдэг зарчмаар санал хураалт явуулна аа. 

Санал хураалт шүү. 60 хувиар санал дэмжигдлээ. 

Байнгын хорооны санал, дүгнэлтийг чуулганы нэгдсэн хуралдаанд Улсын Их Хурлын гишүүн хэн унших вэ? Оюунчимэг, Мөнхцэцэг. Оюунчимэг гишүүн танилцуулна. 

Дараагийн асуудалд оръё. Монгол Улсын Их Хурлын тухай хуульд нэмэлт оруулах тухай хуулийн төслийн хэлэлцэх эсэхийг явуулъя аа. 

Улсын Их Хурлын гишүүн Учрал нарын 12 гишүүн 2022 оны 7 сарын 1-ний өдөр өргөн мэдүүлсэн, хэлэлцэх эсэх байгаа. Танилцуулгыг та бүхэндээ уншиж танилцуулъя. 

Монгол Улсын Үндсэн хуулийн 3 дугаар зүйлийн 1 дэх хэсэгт Монгол Улс бүх эрх мэдэл ард түмний мэдэлд байна. Монголын бүх ард түмэн төрийн үйл хэрэгт шууд оролцож, мөн сонгож байгуулсан төрийн эрх барих төлөөлөгчдийн байгууллагаараа уламжлан энэхүү эрхээ эдэлнэ. 

16 дугаар зүйлийн 9 дэх заалтад шууд буюу төлөөлөгчдийн байгууллагаараа уламжлан төрийг удирдах хэрэгт оролцох эрхтэй. Мөн зүйлийн 12 дахь заалт нь төрийн байгууллага, албан тушаалтанд өргөдөл, гомдлоо гаргаж шийдвэрлүүлэх эрхтэй. Төрийн байгууллага, албан тушаалтан нь иргэдийн өргөдөл, гомдлыг хуулийн дагуу шийдвэрлэх үүрэгтэй гэсэн үндсэн эрхүүдийг Монгол Улсын иргэн баталгаатай эдлэхээр заажээ. 

Хууль тогтоогчоос батлан гаргаж буй хууль, тогтоомжийн чанарын тухайд хамгийн чухлаар тавигддаг асуудал бол уг хууль нийгмийн шаардлагыг хангаж чадаж байгаа эсэх бөгөөд хууль тогтоох үйл явц дахь иргэдийн идэвхтэй оролцоо нь нэг талаас төрийн үйл ажиллагааны ил тод байдлын илэрхийлэл, нөгөө талаас иргэдийн улс төрийн идэвхийг хөхүүлэн дэмжих нэг гол хөшүүрэг болдог оо. 

Тиймээс хэлэлцэж буй хууль, тогтоомжийн төсөлд олон нийтийн саналыг аль болох өргөн тусгаснаар уг хуулийн төсөл нийтийн эрх ашигт илүү ойр, дөт болж, ингэснээр амьдрал практикт хэрэгжих үндэслэл сайтай байх нь ойлгомжтой. 

Монголын төр засаг, үйл ажиллагаандаа ардчилсан засаглалын үйл ажиллагааны үндсэн зарчим болсон ил тод, нээлттэй байдлыг хэрэгжүүлэх, энэ үндсэндээ төрийн бодлого боловсруулах, хэлэлцэх, улмаар шийдвэр гаргах түвшинд иргэд, олон нийтийн оролцоог хангаж ажиллахад бодитой, тодорхой ач холбогдол өгөх шаардлагатай байна аа. 

Хуулийн төсөлд Монгол Улсын 18 нас хүрсэн иргэн тодорхой асуудлыг шийдвэрлүүлэх талаар саналаа Улсын Их Хурлын албан ёсны санал авах, цахим хуудсаар дамжуулан гаргаж болох. Улсын Их Хурал иргэний төрийн байгууллага, албан тушаалтанд өргөдөл, гомдлоо гаргаж шийдвэрлэх эрхийг хангаж, шийдвэр гаргахдаа иргэдийн оролцоог хангах зорилгоор албан ёсоор санал авахаар байршуулснаас хойш 30 хоногийн хугацаанд тодорхой асуудлаар ажлын хэсэг байгуулах саналыг 33 мянга ба түүнээс дээш тооны иргэд дэмжсэн бол Байнгын хорооны эрхлэх асуудлын хүрээнд хяналт, шалгалт явуулах саналыг 70 мянга ба түүнээс дээших тооны иргэд дэмжсэн бол Монгол Улсын Их Хурлын хяналт шалгалтын тухай хуулийн есийн гуравт заасны дагуу хуулийн төслийн талаарх саналыг 100 мянга ба түүнээс дээш тооны иргэн дэмжсэн бол уг саналыг заавал хэлэлцэхэд тусгалаа. 

Түүнчлэн Ерөнхий сайдын мэдээллийн сэдвийн талаар цахим хуудсанд байршуулж, 5 хоногийн хугацаанд тухайн сэдвийн хүрээнд иргэдийг асуулт асуух боломжоор хангахаар тусгасан байна аа. 

Хуулийн төслийг хэлэлцэн шийдвэрлэж өгнө үү. 

Хууль санаачлагчийн илтгэлтэй холбогдуулан асуух асуулттай гишүүн байна уу? Алга байна аа. Үг хэлэх гишүүн байна уу? Энхболд гишүүн дараа нь санал хураая. 

Н.Энхболд: Зарчмын хувьд энэ хуулийн төслийг дэмжиж байна аа. Энэ дээр нэг ийм санаа байх юм дарга аа. Энэ нөгөө санал авах нарийвчилсан журмыг нь Инновац цахим бодлогын байнгын хороо батална гэж байна шүү дээ. Энэ одоо, жишээ нь цахимаар яаж санал ирэх нь вэ, тэрийг нь яаж бүртгэх вэ, яаж тоолох вэ гэдгийг нь тэрийг нь хийнэ, тийм ээ. Тэгээд энэний араас нь зүгээр нэг заалт шинэ заалт болгож оруулдаг юм уу? Араас нь бичдэг юм уу. 
Ингээд хэрэв нөгөө тоондоо хүрлээ гэвэл тэрийг нь Улсын Их Хурлын даргад танилцуулаад, эс үгүй бол Даргын зөвлөлд танилцуулаад тэндээс нь холбогдох Байнгын хороонд нь шилжүүлдэг зохицуулалтыг хийж өгөхгүй бол зүгээр энэ Байнгын хорооноос Инновац, цахим бодлогын байнгын хорооноос чинь тэр тоолох журмын л гэж ойлгож байна шүү дээ. Түүнээс бүх асуудлыг тэднийх хэлэлцэнэ гэж байхгүй шүү дээ. 

Тэгэхээр тэр зохицуулалтыг нь үргэлжлүүлээд энийгээ танилцуулдаг байх. Тэгээд тэр танилцуулсны дараа Их Хурлын дарга байна уу? Эс үгүй бол даргын зөвлөлөөс байна уу? Нэгэнт заавал гэсэн юм чинь чуулганаар ярилгүйгээр холбогдох Байнгын хороонд нь шилжүүлдэг тэр заалтыг нь хийгээд өгчихвөл илүү ойлгомжтой болох гээд байна. Өөр хуулиудад ийм заалт би байхгүй болов уу гэж бодож байна.

Ж.Мөнхбат: Энхболд гишүүний саналыг манайхан протоколд тэмдэглэж байгаа, ажлын хэсэг дээр байгуулагдахаар ажлын хэсэгт бас энийг.

 Ингээд санал хураалт явуулъя аа. Үзэл баримтлалын хүрээнд хэлэлцэх нь зүйтэй гэсэн саналаар санал хураалт.

60 хувийн саналаар санал дэмжигдлээ. 

Монгол Улсын Их Хурлын тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төслийг хэлэлцэх эсэх талаарх хэлэлцүүлгийг явуулж дууслаа. 

Байнгын хорооны санал, дүгнэлтийг чуулганы нэгдсэн хуралдаанд Их Хурлын гишүүн Мөнхцэцэг танилцуулна аа. 

Төрийн байгуулалтын байнгын хорооны хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье. 
Хуралдаа идэвхтэй оролцсон Байнгын хорооны гишүүд, ажлын хэсэгт баярлалаа.

ДУУНЫ БИЧЛЭГЭЭС ХУРАЛДААНЫ

ДЭЛГЭРЭНГҮЙ ТЭМДЭГЛЭЛ БУУЛГАЖ,

ХЯНАСАН: ШИНЖЭЭЧ




П.МЯДАГМАА
PAGE  
11

